
Nunatsinni ilaqutariinnut atugassarititaasut pitsanngorsarnissaat siunertaralugu 

Naalakkersuisut iliuusissatut pilersaarummik suliaqaqqullugit peqquneqarnissaannik 

Inatsisartut aalajangiiffigisassaattut siunnersuut. Iliuusissatut pilersaarut UKA 2027 

saqqummiunneqassaaq. 

(Inatsisartunut ilaasortaq, Paarma Lund Kreutzmann, Inuit Ataqatigiit) 

 

pillugu 

 

Ilaqutariinnermut Peqqissutsimullu Ataatsimiititaliap 

 

siunnersuutip aappassaaneerneqarnerannut 

 

ISUMALIUTISSIISSUTAA 

 

 

Ataatsimiititaliap suliarinninnermini uku ilaasortarai: 

 

Inatsisartunut ilaasortaq Pipaluk Olsen, Demokraatit, siulittaasoq 

Inatsisartunut ilaasortaq Aki-Matilda Høegh-Dam, Naleraq, siulittaasup tullia 

Inatsisartunut ilaasortaq Bo Martinsen, Demokraatit  

Inatsisartunut ilaasortaq Paarma Lund Kreutzmann, Inuit Ataqatigiit  

Inatsisartunut ilaasortaq Bentiaraq Ottosen, Atassut 

 

 

UPA2026-mi majip 27-ani siullermeerinerup kingorna siunnersuut ataatsimiititaliap 

misissorpaa.  

 

Siunnersuutip imarisaa siunertaalu 

Ilaqutariinnut meerartalinnut ataatsimoortumik iliuusissatut pilersaarummik 

suliaqartoqarnissaa siunnersuutikkut siunertaqarpoq, taamaalilluni ilaqutariit atugaat 

pitsanngortinneqarsinnaaqqullugit.   

 

Siunnersuuteqartoq naapertorlugu angajoqqaanut erninermut atatillugu sulinngiffeqartunut 

atugassarititaasut naligiinngillat, angajoqqaallu meeqqami napparsimanerani suliffitsigut 

assigiinngitsunik atugassaqartinneqartarlutik. Tamatuma saniatigut meeqqap 

meeraaqqerivimmiilernissaanut meeqqerivimmiilernissaanulluunniit sivisoorujussuarmik 

utaqqisoqartartoq, peqatigisaanillu meeqqanut inoqarfinni mikinerusuni najugaqartunut 

sunngiffimmi sammisassaqartitsisarneq naligiinngitsoq oqaatigineqarpoq.    

Siunnersuutip Inatsisartuni siullermeerneqarnera 

Siullermeerinninnermi oqallinnerup paasinarsisippaa ataatsimut isigalugu siunnersuut 

tapersersorneqartoq.  

Siunnersuut Ilaqutariinnermut peqqissutsimullu Ataatsimiititaliami suliarineqartussanngorlugu 

innersuunneqarpoq, iliuusissatut pilersaaruteqarnermit sukumiinerusumik 

suliniuteqartoqarnissaa iliuuseqartoqarnissaalu pisariaqartinneqartoq partiit ilaannit 

isumaqarfigineqarmat. Naleraq taamatuttaaq tunngavilersuilluni siullermeerinninnermi 

allannguutissatut siunnersuummik saqqummiussisoqarpoq. 

 

Siunnersuutip siullermeerneqarneranut atatillugu Naleraq allannguutissatut siunnersuummik 

imaattumik saqqummiussaqarpoq: 

 

”Nunatsinni ilaqutariinnut atugassarititaasut pitsaanerulersinneqarnissaat anguniarlugu 

aaqqissuusseqqinnermik suliniutissanik aalajangersimasunik Naalakkersuisut 

saqqummiussinissamut Inatsisartut aalajangiiffigisassaattut siunnersuut. 

Aaqqissuusseqqinnermik pilersaarut UPA 2027-mi saqqummiunneqassaaq.” 

 

 

Siunnersuutip aningaasatigut kingunerisassai 

Inatsisartut suleriaasianni § 33, imm. 1-imi allassimavoq siunnersuutip 

piviusunngortinneqarnissaanut aningaasaqarnikkut allaffissornikkullu kingunerisassat 

siunnersuummi tunngavilersuutitut allaaserineqassasut.  

 

Tamanna naapertorlugu siunnersuut piviusunngortinneqarpat aningaasaqarnikkut 

kingunerisassat nalunaarneqarsimasut ataatsimiititaliamit maluginiarneqarpoq, taamaalilluni 

allaffissornikkut aningaasatigullu kingunerisassai AC-fuldmægtigip ukiumut akissarsiaasa 

500.000 kr.-iusut amerlaqatigalugit.  

 

Ataatsimiititaliap siunnersuummut oqaaseqaatai   

Nunatsinni ilaqutariinnut arlalinnik suliniuteqartoqareersoq ataatsimiititaliap oqaatigissavaa. 

Ilaatigut Inuuneritta III ilaqutariittut inuunerup peqqissuunissaanik, ilaqutariinngorlaanut 

suliniut-Manu ilanngullugu Naalakkersuisut 2020-miit 2030-mut ilaqutariinnut suliniuteqarput.  

 

Tamatuma saniatigut immikkoortut erninermut atatillugu atukkanut 

pitsanngorsaataasinnaasunut tunngasut (UPA2026/147 aamma UPA2026/169), angajoqaat 

meeqqaminnik napparsimatitsinerminni angerlarsimaannarsinnaanerannut tunngasoq 

(UPA2016/149) aamma  inoqarfinni mikinerusuni sunngiffimmi sammisassaqartitsinerit 

pitsaanerulernissaannut tunngasoq (UPA2026/175) Inatsisartut ataatsimiinneranni matumani 

suliarineqarput. Suliniutigineqartut takku pingaaruteqartutut ataatsimiititaliamit isigineqarput, 

tamatumalu takutippaa ilaqutariit meeqqallu atugaasa pitsanngorsarneqarnissaat pillugu 

ataatsimut kissaatigineqartoq. 

 

Oqartussat assigiinngitsut, naalakkersuisoqarfiit aamma suliassaqarfiit akimorlugit, Ilaqutariit 

atugaasa pitsanngorsarneqarnissaannut sulineq ingerlatiinnarneqartariaqartoq ilanngullugu 

ataatsimiititaliap oqaatigissavaa. Siunnersuutip takutippaa, ilaqutariit erninereernermi 

suliffeqarnikkullu atugaat naligiinngitsut, kisiannili aamma nunap suani najugaqarneq 

apeqqutaasarluni. Naligiinnginneq erserajuttarpoq assersuutigalugu ilinniartitaanikkut 

ulluunerani imaluunniit sunngiffimmi paaqqinnittarfeqarnikkut assigisaatigulluunniit pisortat 

neqeroorutaat ilaannaannit pissarsiarisinnaagaangata. Taamaattumik  ataatsimut iliuusissatut 

pilersaaruteqarnissaq imaluunniit nutarterisoqarnissaa nunatsinni ilaqutariit naligiinnerusumik 

pineqarnissaannut iluaqutaallutillu naligiinnerulersitsissallutillu.  

 

 

Ataatsimiititaliap inassuteqaatai 

• Ataatsimiititaliami amerlanerussutillit, Demokraatineersut, Inuit 

Ataqatigiinneersut aamma Atassummeersut siunnersuutip akuerineqarnissaa 

inassuteqaatigaat.   

 

Ataatsimiititaliami ikinnerussuteqartut Naleraq, Naleqqap allannguutissatut 

siunnersuutaa akuerineqassasoq inassuteqaatigaat.  

Amerlanerussuteqartut inassuteqaataat Naleqqamit maluginiarneqarpoq, 

allannguutissatulli siunnersuut aalajangiusimavaat.  

Taamatut oqaaseqarluni isumaliutissiissummilu allassimasutut paasinnilluni matumuuna 

siunnersuut ataatsimiititaliap aappassaaniigassanngortippaa. 

 

 

 

 

 

 

 

 

 

 

 

 

Pipaluk Olsen 

Siulittaasoq 

 

 

 

 

 

 

 

 

 

Aki-Matilda Høegh-Dam 

Siulittaasup tullia 

 

 

 

Bo Martinsen 

Bentiaraq Ottosen 

 

 

 

 

 

 

 

 

 

 

 

 

 

 

 


